
gAyatrIstavarAjaH

ગાયત્રીસ્તવરાજઃ

શ્રીગણેશાય નમઃ॥
અસ્ય શ્રીગાયત્રીસ્તવરાજસ્તોત્રમન્ત્રસ્ય વિશ્વામિત્રઃ ઋષિઃ,
સકલજનની ચતુષ્પદા ગાયત્રી,પરમાત્મા દેવતા,
સર્વોત્કૃષ્ટપરં ધામ પ્રથમપાદો બીજં , દ્વિતીયઃ શક્તિઃ, તૃતીયઃ
કીલકં , દશપ્રણવસંયુક્તા સવ્યાહૃતિકા તુર્યપાદસહિતા વ્યાપકં ,
મમ ધર્માર્થકામમોક્ષાર્થે જપે વિનિયોગઃ । અથ ન્યાસાન્ કુર્યાત્ ।
અથ ધ્યાનમ્ ।
ગાયત્રીં  વેદધાત્રીં  શતમખફલદાં વેદશાસ્ત્રૈકવેદ્યાં
ચિચ્છક્તિં  બ્રહ્મવિદ્યાં પરમશિવપદાં શ્રીપદં વૈ કરોતિ ।
સર્વોત્કૃષ્ટં પદં તત્સવિતુરનુપદાન્તે વરેણ્યં શરણ્યં
ભર્ગો દેવસ્ય ધીમહ્યભિદધતિ ધિયો યો નઃ પ્રચોદયાદિત્યૌર્વતેજઃ॥ ૧॥
સામ્રાજ્યબીજં પ્રણવત્રિપાદં સવ્યાપસવ્યં પ્રજપેત્સહસ્રકમ્ ।
સમ્પૂર્ણકામં પ્રણવં વિભૂતિં  તથા ભવેદ્વાક્યવિચિત્રવાણી॥ ૨॥
શુભં શિવં શોભનમસ્તુ મહ્યં સૌભાગ્યભોગોત્સવમસ્તુ નિત્યમ્ ।
પ્રકાશવિદ્યાત્રયશાસ્ત્રસર્વં ભજેન્મહામન્ત્રફલં પ્રિયે વૈ॥ ૩॥
બ્રહ્માસ્ત્રં બ્રહ્મદણ્ડં શિરસિ શિખિમહદ્બ્રહ્મશીર્ષં નમોન્તં
સૂક્તં પારાયણોક્તં પ્રણવમથ મહાવાક્યસિદ્ધાન્તમૂલમ્ ।
તુર્યં ત્રીણિ દ્વિતીયં પ્રથમમનુમહાવેદવેદાન્તસૂક્તં
નિત્યં સ્મૃત્યાનુસારં નિયમિતચરિતં મુલમન્ત્રં નમોન્તમ્॥ ૪॥
અસ્ત્રં શસ્ત્રહતં ત્વઘોરસહિતં દણ્ડેન વાજીહતં
ચાદિત્યાદિહતં શિરોન્તસહિતં પાપક્ષયાર્થં પરમ્ ।
તુર્યાત્યાદિવિલોમમન્ત્રપઠનં બીજં શિખાન્તોર્ધ્વકં
નિત્યં કાલનિયમ્યવિપ્રવિદુષાં કિં  દુષ્કૃતં ભૂસુરાન્॥ ૫॥

નિત્યં મુક્તિપદં નિયમ્ય પવનં નિર્ઘોષશક્તિત્રયં
સમ્યગ્જ્ઞાનગુરૂપદેશવિધિવદ્દેવીંશિખાન્તામપિ  ।
ષષ્ટ્યૈકોત્તરસઙ્ખ્યયાનુમતસૌષુમ્નાદિમાર્ગત્રયીં
ધ્યાયાન્નિત્યસમસ્તવેદજનનીં  દેવીં  ત્રિસન્ધ્યામયીમ્॥ ૬॥
ગાયત્રીં  સકલાગમાર્થવિદુષાં સૌરસ્ય બીજેશ્વરીં
સર્વામ્નાયસમસ્તમન્ત્રજનનીં  સર્વજ્ઞધામેશ્વરીમ્મ્ ।
બ્રહ્માદિત્રયસ્પુટાર્થકરણીં  સંસારપારાયણીં
સન્ધ્યાં સર્વસમાનતન્ત્રપરયા બ્રહ્માનુસન્ધાયિનીમ્॥ ૭॥
એકદ્વિત્રિચતુઃસમાનગણનાવર્ણાષ્ટકં પાદયોઃ
પાપાદૌ પ્રણવાદિમન્ત્રપઠને મન્ત્રત્રયીસમ્પુટામ્ ।
સન્ધ્યાયાં દ્વિપદં પઠેત્પરતરં સાયં તુરીયં યુતં
નિત્યાનિત્યમનન્તકોટિફલદં પ્રાપ્તં નમસ્કુર્મહે॥ ૮॥
ઓજોઽસીતિ સહોઽસ્યહો બલમસિ ભ્રાજોઽસિ તેજસ્વિની
વર્ચસ્વી સવિતાગ્નિસોમમમૃતં રૂપં પરં ધીમહિ ।
દેવાનાં દ્વિજવર્યતાં મુનિગણે મુક્ત્યર્થિનાં   શાન્તિના-
મોમિત્યેકમૃચં પઠન્તિ યમિનો યં યં સ્મરેત્પ્રાપ્નુયાત્॥ ૯॥
ઓભિત્યેકમજસ્વરૂપમમલં તત્સપ્તધા ભાજિતં
તારં તન્ત્રસમન્વિતં પરતરે પાદત્રયં ગર્ભિતમ્   ।
આપોજ્યોતિરસોઽમૃતં જનમહઃ સત્યં તપઃ સ્વર્ભુવ-
ર્ભૂયોભૂય નમામિ ભૂર્ભુવઃસ્વરોમેતૈર્મહામન્ત્રકમ્॥ ૧૦॥
આદૌ બિન્દુમનુસ્મરન્ પરતરે બાલા ત્રિવર્ણોચ્ચરન્
વ્યાહૃત્યાદિસબિન્દુયુક્તત્રિપદાતારત્રયં તુર્યકમ્ ।
આરોહાદવરોહતઃ ક્રમગતા શ્રીકુણ્ડલીત્થં સ્થિતા
દેવી માનસપઙ્કજે ત્રિનયના પઞ્ચાનના પાતુ મામ્॥ ૧૧॥
સર્વે સર્વવશે સમસ્તસમયે સત્યાત્મિક્રે સાત્વિકે
સાવિત્રીસવિતાત્મકે શશિયુતે સાઙ્ખ્યાયનીગોત્રજે ।
સન્ધ્યાત્રીણ્યુપકલ્પ્ય સઙ્ગ્રહવિધિઃ  સન્ધ્યાભિધાનાત્મકે
ગાયત્રીપ્રણવાદિમન્ત્રગુરુણા સમ્પ્રાપ્ય તસ્મૈ નમઃ॥ ૧૨॥
ક્ષેમં દિવ્યમનોરથાઃ પરતરે ચેતઃ સમાધીયતાં
જ્ઞાનં નિત્યવરેણ્યમેતદમલં દેવસ્ય ભર્ગો ધિયમ્ ।

મોક્ષશ્રીર્વિજયાર્થિનોઽથ    સવિતુઃ શ્રેષ્ઠં વિધિસ્તત્પદં
પ્રજ્ઞા મેધપ્રચોદયાત્પ્રતિદિનં યો નઃ પદં પાતુ મામ્॥ ૧૩॥
સત્યં તત્સવિતુર્વરેણ્યવિરલં વિશ્વાદિમાયાત્મકં
સર્વાદ્યં પ્રતિપાદપાદરમયા તારં તથા મન્મથમ્ ।
તુર્યાન્યત્ત્રિતયં દ્વિતીયમપરં સંયોગસવ્યાહૃતિં
સર્વામ્નાયમનોમયીં  મનસિજાં ધ્યાયામિ દેવીં  પરામ્॥ ૧૪॥
આદૌ ગાયત્રિમન્ત્રે ગુરુકૃતનિયમં ધર્મકર્માનુકૂલં
સર્વાદ્યં સારભૂતં સકલમનુમયં દેવતાનામગમ્યમ્ ।
દેવાનાં પૂર્વદેવં, દ્વિજકુલમુનિભિઃ સિદ્ધવિદ્યાધરાદ્યૈઃ
કો વા વક્તું સમર્થસ્તવમનુમહિમાબીજરાજાદિમૂલમ્॥ ૧૫॥
ગાયત્રીં  ત્રિપદાં ત્રિબીજસહિતાં દ્વિવ્યાહૃતિં  ત્રૈપદાં
ત્રિબ્રહ્માત્રિગુણાં ત્રિકાલનિયમાં વેદત્રયીં  તાં પરામ્ ।
સાઙ્ખ્યાદિત્રયરૂપિણીં ત્રિનયનાં માતૃત્રયીં  તત્પરામ્
ત્રૈલોક્યત્રિદશવિકોટિસહિતાં સન્ધ્યાં ત્રયીં  તાં નુમઃ॥ ૧૬॥
ઓમિત્યેતત્ત્રિમાત્રાત્રિભુવનકરણં ત્રિસ્વરં વહ્નિરૂપં
ત્રીણિ ત્રીણિ ત્રિપાદં ત્રિગુણગુણમયં ત્રૈપુરાન્તં ત્રિસૂક્તમ્ ।
તત્ત્વાનાં પૂરવશક્તિં  ત્રિતયગુરુપદં પીઠયન્ત્રાત્મકં તં
તસ્માદેતત્ ત્રિપાદં ત્રિપદમનુસરં ત્રાહિ માં ભો નમસ્તે॥ ૧૭॥
સ્વસ્તિ શ્રદ્ધાતિમેધા મધુમતિમધુરઃ સંશયઃ પ્રજ્ઞકાન્તિ
ર્વિદ્યા   બુદ્ધિર્બલં શ્રીરતનુધનપતિઃ સૌમ્યવાક્યાનુવૃત્તિઃ ।
મેધા પ્રજ્ઞા પ્રતિષ્ઠા મૃદુમતિમધુરાપૂર્ણવિદ્યાપ્રપૂર્ણં
પ્રાપ્તં પ્રત્યૂષચિન્ત્યં પ્રણવપરવશાત્પ્રાણિનાં નિત્યકર્મ॥ ૧૮॥
પઞ્ચાશદ્વર્ણમધ્યે પ્રણવપરયુતે મન્ત્રમાદ્યં નમોન્તં
સર્વં સવ્યાપસવ્યં શતગુણમભિતો વર્મ હ્યષ્ટોત્તરં તે ।
એવ નિત્યં પ્રજપ્તં ત્રિભુવનસહિતં સૂર્યમન્તં ત્રિપાદં
જ્ઞાનં વિજ્ઞાનગમ્યં ગગનસુસદૃશં ધ્યાયતે યઃ સ મુક્તઃ॥ ૧૯॥
આદિક્ષાન્તસબિન્દુયુક્તસહિતં મેરું ક્ષકારાત્મકં
વ્યસ્તાવ્યસ્તસમસ્તવર્ગસહિતં પૂર્ણં શતાષ્ટોત્તરમ્ ।
ગાયત્રીં  જપતાં ત્રિકાલસહિતાં નિત્યં સનૈમિત્તિકમેવં
જાપ્યફલં શિવેન કથિતં સદ્ભોગ્યમોક્ષપ્રદમ્॥ ૨૦॥

સપ્તવ્યાહૃતિસપ્તતારવિકૃતિઃ  સત્યં વરેણ્યં ધૃતિઃ
સર્વં તત્સવિતુશ્ચ ધીમહિ મહાભર્ગસ્ય દેવં ભજે ।
ધામ્નો ધામ ધમાધિધારણમહાન્ધીમત્પદં ધ્યાયતે
ૐ તત્સર્વમનુપ્રપૂર્ણદશકં પાદત્રયં કેવલમ્॥ ૨૧॥
વિજ્ઞાને વિલસદ્વિવેકવચસઃ પ્રજ્ઞાનુસન્ધારિણીં
શ્રદ્ધામેધ્યયશઃશિરઃસુમનસઃ સ્વસ્તિ શ્રિયં ત્વાં સદા ।
આયુષ્યં ધનધાન્યલક્ષ્મિમતુલાં દેવીં  કટાક્ષં પરં
તત્કાલે સકલાર્થસાધનમદાન્મુક્તિર્મહત્ત્વં પદમ્॥ ૨૨॥
પૃથ્વીગન્ધોઽર્ચનાયાં નભસિ કુસુમતા વાયુધૂપપ્રકર્ષો
વહ્નિર્દીપપ્રકાશો જલમમૃતમયં નિત્યસઙ્કલ્પપૂજા ।
એતત્સર્વં નિવેદ્યં સુખવતિ હૃદયે સર્વદા દમ્પતીનાં
ત્વં સર્વજ્ઞા શિવં મે કૃરુ તવ મમતા ભક્તવૃન્દે પ્રસિદ્ધા॥ ૨૩॥
સૌમ્યં સૌભાગ્યહેતું સકલસુખકરં સર્વસૌખ્યં સમસ્તં
સત્યં સદ્ભોગનિત્યં સુખજનસુહૃદં સુન્દરં શ્રીસમસ્તમ્ ।
સૌમઙ્ગલ્યં  સમગ્રં સકલશુભકરં સ્વસ્તિવાચં સમસ્તં
સર્વાદ્યં સદ્વિવેકં ત્રિપદપદયુગં પ્રાપ્તુમધ્યાસમસ્તમ્॥ ૨૪॥
ગાયત્રીપદપઞ્ચપઞ્ચપ્રણવદ્વન્દ્વં વિધૌ સમ્પુટં
સૃષ્ટ્યાદિક્રમન્ત્રજાપ્યદશકં દેવીપદં ક્ષુત્ત્રયમ્ ।
મન્ત્રાતિસ્થિતિકેષુ સમ્પુટમિદં શ્રીમાતૃકાવેષ્ટનં
વર્ણાન્ત્યાદિવિલોમમન્ત્રજપનં સંહારસમ્મોહનમ્॥ ૨૫॥
ભૂરાદ્યં ભૂર્ભુવઃસ્વસ્ત્રિપદપદયુતં ત્ર્યક્ષમાદ્યન્તયોજ્યં
સૃષ્ટિસ્થિત્યન્તકાર્યં ક્રમશિખિસકલં સર્વમન્ત્રં પ્રશસ્તમ્ ।
સર્વાઙ્ગં  માતૃકાણાં મનુમયવપુષં મન્ત્રયોગપ્રયુક્તં
સંહારં ક્ષાદિવર્ણં વસુશતગણનં મન્ત્રરાજં નમામિ॥ ૨૬॥
વિશ્વામિત્રમુદાહૃતં હિતકરં સર્વાર્થસિદ્ધિપ્રદં
સ્તોત્રાણાં પરમં પ્રભાતસમયે પારાયણં નિત્યશઃ ।
વેદાનાં વિધિવાદમન્ત્રસફલં સિદ્ધિપ્રદં સમ્પદાં
સ પ્રાપ્નોત્યપરત્ર સર્વસુખદમાયુષ્યમારોગ્યતામ્॥ ૨૭॥
ઇતિ શ્રીવિશ્વામિત્રપ્રણીતો ગાયત્રીસ્તવરાજઃ સમ્પૂર્ણઃ॥

